
                               KOMISIONERI PËR MBROJTJEN NGA DISKRIMINIMI 
 
Nr. 1305/3  prot.               Tiranë, më 07. 11. 2022 

 
 

    V E N D I M 
 

Nr. 200 , datë  07. 11 . 2022 

 

Mbështetur në nenin 32, pika 1, shkronja a), të  ligjit nr. 10221, datë 04.02.2010 “Për Mbrojtjen 

nga Diskriminimi”, të ndryshuar, pranë Komisionerit për Mbrojtjen nga Diskriminimi1, është 

paraqitur ankesa nr. 154 Regj., datë 05.10.2022, e shtetases E. D, kundër shkollës 9-vjeçare 

“Armath”, Hamallaj, Durrës dhe shkollës 9-vjeçare “Gurrë e Madhe”, Njësia Administrative 

Gurrë, me pretendim diskriminimin të fëmijës së saj, për shkak të “përgjegjësisë prindërore” dhe 

“çdo shkak  tjetër”2. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

 

K O N S T A T O I : 

 

I. Parashtrimi i fakteve sipas subjektit ankues. 
 

Sipas shpjegimeve të dhëna në formularin e ankesës dhe dokumentacionit bashkëlidhur, subjekti 

ankues E. D ka lidhur martesën ligjore me shtetasin V. D në datë 17.12.2013. Nga kjo martesë 

kanë lindur 3 (tre) fëmijë, përkatësisht të datëlindjeve 17.06.2014, 03.08.2020 dhe 12.03.2022. 

Martesa mes saj dhe bashkëshortit ka zgjatur për rreth 10 (dhjetë)  vite, por për shkak të dhunës 

së ushtruar ndaj saj, ankuesja shprehet se është larguar nga banesa ku jetonte me bashkëshortin 

dhe fëmijët, në fshatin Armath, Hamallaj, Durrës dhe është vendosur në banesën e prindërve të 

                                                           
1 Në vijim referuar me akronimin KMD ose si Komisioneri. 
2 Ankuesja ka shënuar “çdo shkak tjetër” tek lista me shkaqet e pretenduara të diskiminimit, në formularin e ankesës 
pranë KMD-së, pa dhënë shpjegime, prova e fakte se çfarë karakteristike identifikuese, personale posedon ai, e cila 
të ketë shërbyer edhe si shkak për trajtimin e tij të pabarabartë e të pafavorshëm nga ana e subjekteve kundrejt të 
cilëve ka pretenduar diskriminimin.  

saj në fshatin Gurrë e Madhe, Bashkia Mat. Ajo shprehet se fillimisht është larguar e vetme kur 

ishte në muajin e 6 (gjashtë) të shtatzënisë dhe pas 3 muajve ka lindur. Ajo shprehet, ndër të tjera 

se:  

“Duke mos ditur se çfarë më priste, si mund të mbrohesha, ç’mund të kërkoja dhe e frikësuar 

nga familja e bashkëshortit tim nuk kam kryer asnjë veprim, por më tej jam paraqitur tek një 

avokate dhe kam nisur procedurat ligjore për divorcin. Kam marrë djalin e mitur R, i cili sot 

është 2 vjeç dhe kur unë e kam lënë tek familja e bashkëshortit isht vetëm 14 muajsh. Më pas kam 

marrë edhe vajzën e mitur E, të cilën kam pritur sa të mbaronte shkollën në Armath, me qëllim 

që të mos i ndërpritej procesi mësimor edukativ. Vajza e mitur ka ardhur tek unë dhe nuk kërkon 

që të shkojë më tek babai i saj.  

Me datë 15.09.2022 kam takuar bashkëshortin tim në qytetin e Burrelit dhe vajza është tmerruar 

duke më thënë se më mirë mbytem se sa kthehem tek shtëpia ku jeton babai, pasi aty kunati im i 

ka thënë që do të vras nëse kthehesh tek mami. Unë e kam të pamundur dakordësinë e 

bashkëshortit tim dhe tani vajza po mbetet pa mësim. Ajo nuk pranon të shkojë në shkollën 

“Armath”, Hamallaj, Durrës dhe as tek famija e bashkëshortit tim, pasi ka shumë frikë dhe është 

e tmerruar. Dua ta regjistroj vajzën në shkollën e fshatit “Gurrë e Madhe” ku kam vendbanimin, 

pranë prindërve të mi, pasi dua që ajo të qëndrojë pranë meje dhe vëllezërve të saj. 

Kam kontaktuar në telefon me mësuesen e vajzës në shkollën “Armath” Hamallaj, Durrës dhe 

ajo me të drejtë, më ka kërkuar që për të marr transferimin e vajzës nga shkolla duhet 

dakordësia e të dy prindërve dhe nuk mund të ma jepte transferimin. 

Në Gjykatën e Rrethit Gjyqësor Mat po zhvillohet procesi gjyqësor për zgjidhjen e martesës 

ligjore midis palësh, meje dhe bashkëshortit dhe seanca gjyqësore është caktuar me datë 

28.09.2022. Kërkoj që të ndërhyhet që vajza të mos mbetet pa shkollë dhe të zgjidhet kjo situatë. 

Tani ne jetojmë në fshatin Gurrë e Madhë dhe unë si kujdestare e nënë, dua që vajza ime të 

ndjekë studimet këtu, pasi nuk mund ta dërgoj vajzën tek familja e bashkëshortit ku nuk ka 

dëshirë”. 

Subjekti ankues, kërkon nga Komisioneri për Mbrojtjen nga Diskriminimi, që të ndërhyjë për 

regjistrimin e vajzës së saj, E. D, në shkollën 9-vjeçare “Gurrë e Madhe”, të fshatit Gurrë e 

Madhe, Bashkia Mat. 

 

II. Nga shqyrtimi paraprak i ankesës u konstatua se:   

Në nenin 1 të ligjit nr. 10221, datë 04.02.2010 “Për Mbrojtjen nga Diskriminimi”, të ndryshuar, 

përcaktohet se: “Ky ligj rregullon zbatimin dhe respektimin e parimit të barazisë dhe 

mosdiskriminimit në lidhje me racën, etninë, ngjyrën, gjuhën, shtetësinë, bindjet politike, fetare 

ose filozofike, gjendjen ekonomike, arsimore ose shoqërore, gjininë, identitetin gjinor, orientimin 

seksual, karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”.  

Diskriminimi përkufizohet nga ligji nr. 10221/2010 “Për Mbrojtjen nga Diskriminimi”, të 

ndryshuar, në nenin 3, pika 1, si: “‘Diskriminim” është çdo dallim, përjashtim, kufizim ose 

preferencë, bazuar në cilindo shkak të përmendur në nenin 1 të këtij ligji, që ka si qëllim ose 

pasojë pengesën ose bërjen të pamundur të ushtrimit në të njëjtën mënyrë me të tjerët të të 

drejtave e lirive themelore të njohura nga Kushtetuta e Republikës së Shqipërisë, aktet 

ndërkombëtare të ratifikuara nga Republika e Shqipërisë, si dhe nga ligjet në fuqi”.  

Në bazë të nenit 7, të ligjit nr. 10221/2010 “Për Mbrojtjen nga Diskriminimi”, të ndryshuar, 

mbrojtja nga diskriminimi garantohet ndaj çdo veprimi ose mosveprim të autoriteteve publike 

ose të personave fizikë a juridikë që marrin pjesë në jetën dhe sektorët publikë ose privatë, që 

krijojnë baza për mohimin e barazisë ndaj një personi apo grupi personash, ose që i ekspozon ata 

ndaj një trajtimi të padrejtë dhe jo të barabartë, kur ata ndodhen në rrethana të njëjta ose të 

ngjashme, në krahasim me persona të tjerë ose grupe të tjera personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, ligjin nr. 10221, 

datë 04.02.2010 “Për Mbrojtjen nga Diskriminimi”, të ndryshuar, Komisioneri për Mbrojtjen 

nga Diskriminimi synon respektimin me rigorozitet të parimit të barazisë përpara ligjit, barazi të 

shanseve dhe mundësive për të ushtruar të drejtat dhe liritë, si dhe zbatimin e efektshëm të 

politikave antidiskriminuese. 

Subjekti ankues ka informuar Komisionerin se, në Gjykatën e Rrethit Gjyqësor Mat po zhvillohet 

procesi gjyqësor për zgjidhjen e martesës ligjore mes saj dhe bashkëshortit.  

 

1. Duke qenë se pretendimet e ankueses dhe faktet e parashtruara në ankesën e regjistruar 

pranë Komisionerit lidhen drejtëpërdrejtë me procesin gjyqësor në fjalë, në mungesë 

totale të informacionit të nevojshëm, Komisioneri nëpërmjet shkresës me nr. 1305/2 

prot., datë 13.10.2022, iu drejtua Gjykatës së Rrethit Gjyqësor Mat, duke kërkuar 

informacion nëse Gjykata disponon në vendimmarrje lidhur me kujdestarinë e të miturës 

E. D, pasi një informacion i tillë afekton në mënyrë të drejtëpërdrejtë në ecurinë e 

procedurës hetimore lidhur me ankesën në fjalë, pranë KMD-së. 

Nëpërmjet shkresës me nr.978 prot., datë 20.10.2022, Gjykata e Shkallës së Parë Mat, ka 

informuar Komisionerin se: 

“Pasi u njohëm me kërkesën tuaj, ju bëjmë me dije se, në Gjykatën e Shkallës së Parë Mat, 

rezulton se ka përfunduar çështja civile me palë paditëse E. D dhe të paditur V. D, me objekt, 

sigurimin e padisë “Marrjen e masës së përkohshme, vendosjen dhe lënien e fëmijëve R. D dhe 

E. D, paditëses për rritje e edukim, deri në zgjidhjen e martesës ligjore, pasi është në interesin 

më të lartë të fëmijës si dhe për faktin se mund të humbasë si nënë çdo kontakt me ta, derisa të 

përfundojë procesi për zgjidhjen e martesës ligjore dhe marrjen e vendimit formë të prerë”.  

Gjykata e Shkallës së Parë Mat, me vendimin nr. 160, datë 16.05.2022, ka vendosur, ndër të 

tjera: “Lënien e fëmijës së mitur E. D për rritje dhe edukim babait të saj, të paditurit V. D. 

Paditësja ka të drejtën e takimit periodik me fëmijën E. D çdo javë, ditëve të diela nga ora 

10:00-14:00”. 

 

Gjykata informon se: 

- Ndaj këtij vendimi është bërë ankim dhe çështja ndodhet për gjykim në Gjykatën e Apelit 

Tiranë.  

- Gjithashtu, në Gjykatën e Shkallës së Parë Mat, po shqyrtohet çështja civile me nr. 246 

regj., datë 26.04.2022, me palë paditëse V. D  kundër ankueses, me objekt: “Zgjidhjen e 

martesës mes paditësit dhe të paditurës, (ankueses). Lënien e fëmijëve E. D, R. D, D. D, 

paditësit për rritje e edukim. Vendosjen nga ana e Gjykatës masën e një kontributi 

financiar të përmuajshëm të paguhet nga ana e të paditurës për rritjen e fëmijëve. 

Caktimin e të drejtës së të paditurës për takim me fëmijët”. Çështja në fjalë është në 

proces gjyqësor, pra ende pa një vendimmarrje nga ana e Gjykatës. 

 

Subjekti ankues, në ankesën e sjellë pranë KMD-së, ka ngritur pretendime kundrejt shkollës 9-

vjeçare “Armath”, Hamallaj, Durrës dhe shkollës 9-vjeçare “Gurrë e Madhe”, Njësia 

Administrative Gurrë, për të cilat ka pretenduar se kanë penguar në regjistrimin e vajzës për 

ndjekjen e klasës së tretë në arsimin e detyrueshëm parauniversitar. Respektivisht shkolla 9-

vjeçare “Armath”, Hamallaj, Durrës duke mos i dhënë transferimin e fëmjës E. D për t’u 

regjistruar në një shkollë pranë vendbanimit të saj si kujdestare e vajzës, kurse shkolla 9-vjeçare 

“Gurrë e Madhe”, Njësia Administrative Gurrë përmes mosregjistrimit të vajzës së saj duke 

penguar mbarëvajtjen e saj në procesin mësimor të vitit shkollor 2022-2023, duke cënuar kështu 

të drejtën e fëmijës për arsimim si një e drejtë themelore e saj.  

 

Nga shqyrtimi paraprak i dokumentacionit të depozituar nga ankuesi pranë KMD-së, 

Komisioneri konstaton se: 

Bazuar në vendimin nr. 160, datë 16.05.2022, të Gjykatës së Rrethit Gjyqësor Mat, ndër të tjera, 

Gjykata ka disponuar:  

“....Marrjen e masës së sigurimit të padisë duke marrë një vendim të përkohshëm lidhur me 

mënyrën e ushtrimit të përgjegjësisë prindërore, të drejtës së vizitës ose të besuarit të fëmijës për 

një periudhë kohe deri në zgjidhjen e martesës së palëve. 

...Lënien e fëmijës së mitur E. D, për rritje e edukim babait të saj V. D dhe nënës E. D të drejtën 

e takimit periodik më fëmijën E. D çdo javë, ditëve të diela nga ora 10:00-14:00”. 

 

Në arsyetimin e saj, lidhur me pretendimet e palëve për kujdestarinë e fëmijës E. D, Gjykata 

është shprehur se: 

“Në lidhje me fëmijën E. D, rezultoi se sipas “Vërtetimit” me nr. 723 prot., datë 11.05.2022 të 

shkollës  9-vjeçare “Armath”, Hamallaj, Durrës, ajo është nxënëse e klasës së dytë pranë kësaj 

Shkolle dhe është nxënëse e mirë në mësime dhe shkëputja e saj në këtë fazë të procesit mësimor 

dhe fillimi i saj në një shkollë tjetër të rrethit të Matit nuk do të ishte në interesin e saj më të 

lartë, pasi mund të sjellë pasoja në cilësinë e saj si nxënëse për shkak të mosnjohjes së një 

ambienti të ri, shoqërie të re dhe përshtatshmërisë së saj në një shkollë tjetër. Gjithashtu nga 

Gjykata çmohet se paditësja dhe prindërit e saj nuk paraqesin një gjendje të mirë dhe të 

mjaftueshme për të mbajtur për banim, rritur e edukuar të tre fëmijët e paditëses. Do ishte mëse 

e mjaftueshme dhe e drejtë që paditëses t’i lihen dy fëmijët e saj të mitur, më të vegjlit R dhe D, 

ndërsa të paditurit fëmija më i madh, nxënëse në klasën e dytë për të vazhduar përfundimin e 

vitit shkollor deri në marrjen e një vendimi përfundimtar që do të jepet nga gjykata që po 

shqyrton padinë për zgjidhje martese mes palëve”. 

 

Komisioneri vëren se, pretendimi i ankueses lidhet me kërkesën e saj për transferimin e fëmijës 

së saj E. D, aktualisht nxënëse e klasës së tretë, nga një shkollë 9-vjeçare e Durrësit (pranë 

vendbanimit të të atit të fëmijës)  në një shkollë tjetër të rrethit Mat, pranë vendbanimit të saj 

aktual. 

 

Transferimi i nxënësit, si rregull, bëhet pas përfundimit të vitit shkollor ose pas përfundimit të 

njërit prej tremujorëve, kurse në raste të ndërrimit të vendbanimit në një ZVA tjetër gjatë vitit 

shkollor. Personi që ushtron përgjegjësin prindërore mund të bëjë një aplikim online3 ku plotëson 

të dhënat e nevojshme të formularit.  

 

                                                           
3 https://e-albania.al/eAlbaniaServices/UseService.aspx?service_code=13710 

Ligji nr. 69/2012 “Për Sistemin Arsimor Parauniversitar në Republikën e Shqipërisë”, i 

ndryshuar, në nenin 61 të tij, ka përcaktuar se: 

“1. Nxënësi ka të drejtë:  

a) të përzgjedhë një institucion arsimor, publik ose privat; 

 b) të ndjekë institucionin arsimor publik që është në zonën e përcaktuar nga njësia bazë 

përkatëse e qeverisjes vendore;  

c) t'i sigurohet nga institucioni shërbim arsimor cilësor, sipas interesave, nevojave dhe 

mundësive të tij, si dhe ndihmë e posaçme për të përballuar vështirësitë e tij të veçanta të të 

nxënit;  

ç) të informohet për të drejtat e detyrimet e tij, rregulloren e institucionit arsimor, për kurrikulën 

që institucioni i ofron, për format e vlerësimit, për provimet kombëtare, si dhe të vihet në dijeni 

me shkrim për rezultatet e ndërmjetme dhe përfundimtare të arsimimit të tij;  

d) të shprehë pikëpamjet për çështje të arsimimit të tij, të ankohet për qëndrimet ndaj tij dhe të 

ketë vëmendjen e punonjësve të institucionit arsimor për këto pikëpamje e ankesa;  

dh) të zgjidhet në bordin e shkollës pas moshës gjashtëmbëdhjetë vjeç;  

e) të transferohet nga një shkollë në një shkollë tjetër të të njëjtit nivel arsimor”. 

 

Urdhri nr. 31, datë 28.01.2020 “Për miratimin e rregullores për funksionimin e institucioneve 

arsimore parauniversitare në Republikën e Shqipërisë”, i dalë në zbatim të ligjit nr. 69/2012 

“Për sistemin arsimor parauniversitar në RSH”, të ndryshuar, në nenin 78, ka parashikuar 

procedurat që duhen ndejkur e zbatuar për transferimin e nënësve, duke përcaktuar se: 

“Transferimi i nxënësit, si rregull, bëhet pas përfundimit të vitit shkollor ose pas përfundimit të 

njërit prej tremujorëve, ose në rastet e ndërrimit të vendbanimit gjatë vitit shkollor. 

.... 

Kërkesa për transferim formulohet me shkrim nga personi që ushton përgjegjësinë prindërore të 

nxënësit dhe i drejtohet drejtorit të IA-së ku nxënësi është i regjistruar.  

Drejtori i IA-së nënshkruan dhe vulos dokumentacionin e transferimit, ia dorëzon personit që 

ushtron përgjegjësinë prindërore të nxënësit dhe ia dërgon zyrtarisht drejtorit të IA-së pritëse. 

...Drejtori i IA-së ku nxënësi transferohet, njofton menjëherë zyrtarisht për regjistrimin drejtorin 

e IA-së nga vjen nxënësi. Drejtori i shkollës dërguese, pas këtij njoftimi, bën çrregjistrimin e 

nxënësit”. 

 

Në nenin 88, të këtij Urdhri detajohen të gjitha të drejtat e detyrimet reciproke të IA-së ku 

fëmija/nxënësi, ndjek procesin mësimor dhe të personit/personave që ushtrojnë të drejtën e 

përgjegjësisë prindërore.  

 

Komisioneri vëren se, ushtrimi i përgjegjësisë prindërore është një nocion dhe një e drejtë e cila 

parashikohet në Kodin e Familjes. 

Neni 220, i Kodit të Famijles përcakton se:  

“Përgjegjësia prindërore u përket dhe ushtrohet së bashku nga të dy prindërit në lidhje me 

fëmijën e lindur gjatë martesës së tyre ose jashtë martese, nëse është njohur nga të dy prindërit”.   

Mirëpo, neni 221, i këtij Kodi ka parashikuar se: 

“Në qoftë se prindërit nuk bien dakord për atë që kërkon interesi i fëmijës, ata mund t’i 
drejtohen gjykatës, e cila vendos pasi është përpjekur ta zgjidhë çështjen me pajtim”. 

Komisioneri vlerëson se, bazuar në aktet e disponuara në dosje, rezulton se, ankuesja dhe 

bashkëshorti i saj janë në proces gjyqësor për zgjidhjen e martesës së tyre, dhe në përfundim të 

procesit gjyqësor, Gjykata është organi kompetent për të disponuar lidhur me të drejtën e 

ushtrimit të përgjegjësisë prindërore nga secili prej prindërve, dhe në rastin konkret Gjykata ka 

vendosur në favor të të atit të fëmijës. (Referuar Vendimit nr. 160, datë 16.05.2022, të Gjykatës 

së Rrethit Gjyqësor Mat, i cili nuk është vendim i formës së prerë, pasi është ankimuar dhe është 

në proces shqyrtimi në Gjykatën e Apelit Tiranë). 

Në informacionin e përcjellë nga subjekti ankues pranë Komisionerit, është përcaktuar si shkak 

diskriminimi i pretenduar “përgjegjësia prindërore” dhe “çdo shkak tjetër”.  

Subjekti ankues në rastin në fjalë nuk ka paraqitur asnjë dokument apo provë, për të vërtetuar 

shkaqet e pretenduara. 

Në rastin e mosprovimit e mosdokumentimit të “shkakut”, nuk mund të dilet në përfundimin se 

paligjshmëritë e pretenduara nga ankuesi lidhen pikërisht me këtë “shkak” apo këto “shkaqe”. 

Lidhur me shkakun e “përgjegjësisë prindërore”, nuk është dokumentuar se ajo e mbart këtë 

shkak, përsa i takon të drejtës për rritje e edukim të fëmijës E. D. Përgjegjësia prindërore për 

fëmijën E. D i është caktuar (si masë e përkohshme deri në një vendim gjyqësor të formës së 

prerë) V. D, ish-bashkëshortit të ankueses, i cili ka të drejtën ligjore për rritjen, edukimin e 

shkollimin e saj, në shkollën e ndodhur pranë vendbanimit të tij, (shkollë në të cilën fëmija ndjek 

klasën e  tretë të arsimit fillor parauniversitar), sipas përcaktimeve të akteve ligjore e nënligjore 

për arsimin e detyrueshëm paraunivesitar në Republikën e Shqipërisë. 

Për sa më sipër, shkaku i diskriminimit përbën një element kyç në hetimin administrativ të 

Komisionerit, si dhe duhet vërtetuar me prova të mbështetura në fakte konkrete.  

Sa i takon pretendimit për diskriminim për “çdo shkak tjetër”, i pa dokumentuar dhe i paprovuar, 

Komisioneri vlerëson se nuk qëndron, pasi ai nuk është “shkaku” në vetvehte.  

LMD, ofron mbrojtje dhe rregullon zbatimin dhe respektimin e parimit të barazisë në lidhje me 

një listë jo shteruese shkaqesh. Neni 1, i këtij Ligji, është në të njëjtën linjë me parashikimet e 

nenit 14, të Konventës Evropiane për Mbrojtjen e të Drejtave dhe Lirive Themelore të Njeriut 

(KEDNJ-së). 

Gjatë shqyrtimit të çështjeve me pretendim diskriminimin bazuar në shkaqet e parashikuara në 

LMD, Komisioneri, gjithashtu, i referohet edhe praktikës gjyqësore të Gjykatës Evropiane të të 

Drejtave të Njeriut (GJEDNJ). Ky referim bëhet duke mbajtur parasysh, hierarkinë e normave 

juridike të sanksionuar në nenin 116 të Kushtetutës, i cili sanksionon epërsinë e të drejtës 

ndërkombëtare të ratifikuar nga Republika e Shqipërisë mbi ligjet e brendshme. Në referim edhe 

të evokimit që i bëhet Konventës në nenin 17/2 të Kushtetutës së Republikës së Shqipërisë, ajo 

merr një status kushtetues në të drejtën tonë të brendshme. Për rrjedhojë edhe praktika e Gjykatës 

Evropiane të të Drejtave të Njeriut, me anë të të cilës bëhet interpretimi i Konventës, ka fuqinë e 

Konventës. 

Referuar kësaj praktike, GJEDNJ-ja ka mbajtur qëndrimin se diferencat që kanë si bazë ose për 

arsye një karakteristikë personale, që e bën të dallueshme një person ose grup personash nga të 

tjerët, janë të lidhura me nenin 14 të Konventës, si dhe me shkaqet e parashikuara në nenin 1 të 

ligjit 10221/2010 “Për Mbrojtjen nga Diskriminimi”, të ndryshuar. 

Në çështjen Clift kundër Mbretërisë së Bashkuar (paragrafi 60) GJEDNJ-ja është shprehur se: 

“Pyetja nëse ekziston një ndryshim në trajtim bazuar në një karakteristikë personale ose të 

identifikueshme, në çdo rast është një çështje që duhet vlerësuar duke marrë parasysh të gjitha 

rrethanat e çështjes dhe duke pasur parasysh se qëllimi i Konventës është të garantojë jo të 

drejta që janë teorike ose jo reale, por të drejta që janë praktike dhe efektive”. 

 

Referuar citimit sa më lart, ankuesja nuk solli asnjë provë që të dokumentonte shkaqet e 

pretenduara prej saj. 

  

Diskriminimi karakterizohet nga trajtimi i diferencuar, pra duhet të demonstrohet se “viktima” e 

pretenduar është trajtuar në mënyrë më pak të favorshme, pikërisht për shkak të një 

karakteristike të saj që përfshihet në “shkakun e mbrojtur”, të cilën ankuesi nuk arriti ta provonte 

e dokumentonte se e posedonte atë. 

Për sa më sipër, referuar nenit 33 pika 4/ç të ligjit nr. 10221/2010 “Për Mbrojtjen nga 

Diskriminimi”, të ndryshuar,  i cili citon se “Ankesa nuk pranohet nëse është haptazi e pabazuar 

ose nuk ka informacion të mjaftueshëm për të bërë të mundur një hetim”, ankesa nuk mund të 

pranohet dhe për rrjedhojë nuk mund t’i nënshtrohet procedurave të mëtejshme të parashikuara 

në ligj për shqyrtimin e saj. 

PËR KËTO ARSYE: 

Mbështetur në nenin 21/1, nenin 32, pika 1/a, si dhe nenin 33, pikat 1, 4/ç,  të ligjit nr.10 

221/2010 “Për Mbrojtjen nga Diskriminimi”, të ndryshuar, Komisioneri për Mbrojtjen nga 

Diskriminimi, 

 

V E N D O S I : 

1. Mospranimin e ankesës së subjektit ankues E. D, pasi nuk plotësohen kriteret përkatëse të 

parashikuara nga ligji nr. 10221/2010 “Për Mbrojtjen nga Diskriminimi”, i ndryshuar. 

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni e këtij vendimi. 

 

 
 
 
KOMISIONERI 
 
 
 Robert GAJDA 

